Насыйбуллина Гөлнур Зәкәрия кызы, 
Ф.Г. Аитова исемендәге 
татар телендә белем бирүче 
12нче гимназиянең югары категорияле 
татар теле һәм әдәбияты укытучысы
Өзелгән язмышлар, сыктаган күңелләр
(репрессияләнгән татар әдипләре истәлегенә багышланган сценарий)

Х. Туфан сүзләренә язылган “Агыла да болыт агыла җыры” яңгырый. Музыка астында репрессияләнгән язучыларның фотографияләре слайдта чыгып бара.
Хәтер. Кайбер галимнәрнең раславы дөрес булса, 1917 елдан башлап илдә урнашкан тоталитар режим шартларында язмышлары пыран-заран килгән – махсус оештырылган ачлык фаҗигаләрендә һәлак булган, йорт-җир һәм туган төбәкләреннән сөрелгән яки, бер гаепсезгә кулга алынып, нахак хөкем карары белән гомерләре киселгән, концлагерьларга озатылып, ерак Себер тайгаларында, кырыс табигатьле төньяк өлкәләрдә, Казакъстанның сусыл далаларында иза чиккән, авыр кол хезмәтеннән, кыйнау-рәнҗетелүләрдән шунда әҗәлен тапкан яисә, иреккә сәламәтлекләрен тәмам югалтып, инвалид булып, рухи сүнеп чыккан кешеләрнең, ягъни репрессия корбаннарының, гомуми саны утыз-кырык миллионга җитә икән. Бу – ил халкының якынча чиреге дигән сүз. Сталин репрессияләре бер генә төбәкне, бер генә халыкны, бер генә милләтне дә читләтеп узмаган. 

Тарих. Башка халыклар кебек татар халкы да тоталитар режим аждаһасына үзеннән күп корбаннар биргән. 

Репрессияләр, иң беренче чиратта, милләтнең, халыкның иҗат эше белән шөгыльләнгән өлешенә, иҗтимагый фикердә һәм мәдәни хәрәкәттә мөһим роль уйнаган хөр карашлы катлавына таба юнәлдерелгән була.
Татарстан Язучылар берлеге дә нәкъ менә шушы елларда иң зур югалтуларга дучар була. 1934 елда СССР Язучылар берлеге төзелгәч, Татарстаннан әгъза яки әгъзалыкка кандидат итеп рәсмиләштергән утыз татар язучысының уналтысы репрессиягә эләгеп, шуларның унысы НКВД тырнаклары астында һәлак була. Язучылар берлегендә теге яки бу сәбәп белән әгъза булып тормаган, әмма иҗатлары, исемнәре белән халыкка танылган башка репрессияләнгән каләм әһелләрен дә кушсак, әлеге сан берничә дистәгә җитә (тынлык эчендә залның төрле почмагыннан репрессияләнгән татар язучыларының исем - фамилияләре яңгырый: Г. Ибраһимов. К. Тинчурин, Ф. Кәрим, Г. Толымбай, Х. Туфан, Г. Мөхәммәтшин, С. Атнагуллов, Л. Гыйльми, А. Тимергалин, С. Батыршин, С. Сүнчәләй, С. Баттал, М. Әмир, Г. Гали, Ф. Аглиев, А. Гыйләҗев, М. Галәү, Г. Иделле, Ф. Кәрими, Ярлы Кәрим, И. Сәләхов, Г. Тавлин, С. Җәләл, Ф. Бурнаш һ. б.).

Хәтер. Бу исемлекне әле дәвам итәргә мөмкин булыр иде. Алар истәлегенә бер минутлык тынлык игълан ителә. 
Тарих. Бүгенге искә алу кичәсе татар халкының күренекле драматургы, шагыйрь, публицист, тәнкыйтьче һәм тәрҗемәче Фәтхелислам Закир улы Бурнашевка багышлана. Ф. Бурнашның тормыш юлын чагылдырган слайдлар тамашачыларга тәкъдим ителә.
Ф. Бурнаш. Мин – Ф. Бурнаш, сезнең тарафтан җылы кабул ителгән “Таһир- Зөһрә”, “Яшь йөрәкләр” пьесалары авторы. Үткәннәрем гыйбрәтле, күз-яшьле һәм хыянәтле. 

Мин 1918 нче елда Сембер шәһәрендә “Көн” газетасын оештырдым. Ак чехларның шәһәрне басып алулары сәбәпле, Уфага качып китәргә мәҗбүр булдым. Ләкин аклар контрразведкасы монда да эземә төште. Кулга алындым. Өч ай буе сасы төрмә камерасында үлем көтеп яттым. Башымда бары тик бер генә сорау булды: хыянәтче кем? Кем мине дошманнарга сатты? Югыйсә, Уфага качып килүемне бары берничә кеше генә белә иде. Барысы да ышанычлы дуслар, фикердәшләр... Аларга да ышанмасаң, бу дөньяда кемгә ышанырга, кемгә таянырга мөмкин? 

Аксакал. Суның кадерен чүлдән, 

Юлчылардан сорап бел.
Дусларыңның кем икәнен
Авырлыкта сынап бел!
Ф. Бурнаш. Кызыллар Уфага якынлашкач, безне эшелоннарга төяп, Себергә озаттылар. Юлда чакта, белмим – ничек килеп чыккандыр, миңа үлем эшелоныннан качарга насыйп булды. “Хыянәтче кем” дигән соравым шул килеш җавапсыз калды.
Аксакал. Дене түгел, көне өчен генә 

Яшәп илнең кайбер кибәге 

Дөгетли дә дөмгә сөрә бүген 

Иң кадерле эре ирләрне... 

Ф. Бурнаш. Мин гомерем буе кыйналып, этелеп-төртелеп яшәдем. Инкыйлабка, марксизм идеяләренә ихлас күңелдән ышансам да, хакимият тирәсенә оялаган түрәләргә яраклаша белмәдем. 1921 елдан 1924 елга кадәр республиканың төп басмасы – “Татарстан” газетасын җитәкләдем. Соңыннан Татар дәүләт академия театрының директоры булдым. Күп яздым. Ел саен диярлек шигъри җыентык чыгардым. Романтик рухта язылган “Таһир-Зөһрә” трагедиясен “реакцион әсәр” дип атадылар, үземә “сарайлар, ханнар, кенәзләр, мәчетләр шагыйре” дигән ярлык тактылар. 

Аксакал. Хөррият дип, ирек, бәхет көткән
Шагыйрьләрдә ята богауда.
Туган җирдә оуг гөнаһ икән
Таһир, Зөһрә җырын җырлауда
Ф. Бурнаш. Бәла аяк астында ята диләр. 1924 елда мин партия Үзәк комитеты исеменә адресланган һәм Татарстанның мили мәсьәләләрен практик хәл итү кирәклеген күтәргән хат астына кул куйдым. Соңыннан бу хат “39 кеше белдерүе” дип йөртелә башлады һәм имза куючылар “милләтчеләр”, оппортунистлар”, “партиягә каршы группировка әгъзалары” дип эзәрлекләнә башлады. 1930 нчы елны башкалар белән бергә мине дә партиядән чыгардылар. Мин, төннәр буе йокламый, кулга алынуны көтеп яттым. Шул хәлләрдән соң күп тә үтмәде мине ГПУга алып киттеләр. Өстемнән язылган шикаять эчтәлеге белән таныштырдылар. Бу шикаятьне язучы хатыным, күренекле артистка Фатыйма Ильская икәнлеген белгәч гаҗәпләндем. Хәер, соңгы вакытларда мөнәсәбәтләребез шактый какшаган иде. Шулай да аның бу эшне кемнеңдер кушуы буенча эшләвен сизенә идем. Йә Ходай, хыянәт өстенә хыянәт. Түз йөрәгем, диясе генә кала. 
Аксакал. Доносчылар берсен-берсе саткан,
Сатыласы кеше калмагач.
Куркып кына нурлы таңнар аткан,
Куркып чәчәк аткан алмагач.
Әтисе өстеннән донос язган
Малайга да һәйкәл куйганнар.
Гомер буе дөрес тарих язган
Галимнәрне качырып суйганнар.
Ф. Бурнаш. Шулай да җебеп төшмәдем. Үз-үземне акларга, хакыйкатьне якларга көч таптым. ВКП(б)ның Үзәк контроль комиссиясе исеменә аппеляция яздым. Яңадан партия сафларына кайттым. 
Аксакал. Ул елларда илдән намус, иман качты,
Бәйрәм итте заман ялгышлары.
Җан өстенә Дәҗҗал булып басты
Корбаннарның ачы язмышлары
Ф. Бурнаш. 1936 нчы елдан алып 1939 нчы елга кадәр Мәскәүдә Татар опера студиясендә эшләдем. Казанга кайту белән яңадан Черек күл күзәтүе астына юлыктым. 1940 нчы елның 24 августы иде. Мин Югары Осландагы дачамда җиң сызганып язып утыра идем. Шул вакыт хәрби киемдәге берничә кеше килеп керде. Дачамның астын өскә китереп тентү үткәрделәр, үземне машиналарына утыртып алып киттеләр. 
Аксакал. Ишек тупсасында кытлык тора,
Җан калтырап тора ил бинасы.
Сәясәтне уңга-сулга бора
Биек трибунада сүз зинасы.
Ф. Бурнаш. Берничә атнадан мине хатыным Ф. Ильская белән очраштырдылар. Ул минем солтангалиевчеләр белән якыннан таныш булуым, аларга матди ярдәм итүем турында тагын бер кат сөйләп бирде. Калган гаепләремне үземнән яздырып алдылар. Мин кайсы әсәрләремдә Тройцкий исемен уңай яктан телгә алуым турында, кайсысында “башка халык дошманнарын” атаган булуым турында бәйнә-бәйнә язып бирдем. Тикшерүче моңа гына риза булмады. Башка сорауларына җавап бирмәү сәбәпле, ул мине 10 көнгә юеш карцерга ябып куйды. 4-5 ай эчендә мин 103 тәүлекне карцерда үткәрдем. 
Аксакал. Тарихка сырышкан ялган,
Диннәргә сырышкан ялган,
Фәннәргә сырышкан ялган,
Бөтен дөньяны пычратып,
Яшәргә тырышкан ялган...
Ф. Бурнаш. 1941 нче елның 24 гыйнваренда суд булды. Әсәрләремә экспертиза үткәрелде. “Ф. Бурнаш әсәрләрендә бернинди контрреволюцион идея үткәрелми” дигән нәтиҗә ясалды. Тагын бер факт: Ф. Ильская үзенең күрсәтмәләреннән баш тартты. Минем гаепсез булуымны белдерде. Ләкин соң иде инде. Эшнең мондый юнәлеш алуын күргән адвокат, тырышып-тырышып, мине “солтангалиевчелектә” гапләде. Мине 10 елга каторга хезмәтенә хөкем иттеләр. 

Хәтер. Суд карары нинди генә нахак һәм гаделсез булмасын, тоткынга ниндидер өмет тә калдыра. 42 яшьлек ир уртасы ун елдан соң да әдәбиятка кайтырга хыяллана. 
Аксакал. Йодрык чаклы иткә күпме өмет,
Күпме кодрәт салган табигать!
Озын юллар урап, газап чигеп,
Дөрес кыйбла эзләп, түз йөрәк!
Тарих. 1941 елның 21 мартында Ф. Бурнашны этап белән Сарытау өлкәсендә урнашкан Исемсез лагерьга (Безымянлагка) күчерәләр. Башкалар белән бергә авыр физик хезмәттә эшли. Лагерь шартларына акрынлп булса да җайлаша, яңа иптәшләр таба. Бигрәк тә рус тоткыны Яков Ильенков дигән тоткын белән дуслаша. Алар гел бергә: эштә дә, ял вакытында да. Бергә ашыйлар, бер сәндерәдә уртак бушлатны ябынып йоклыйлар. Фикерләре дә уртак. 
Ф. Бурнаш яңа дустыннан үзенең сәяси карашларын да яшерми. Ләкин алар арасында чыккан низаг барысын да хәл итә. Я. Ильенков дустының сәяси яктан хата булган сүзләрен лагерь җитәкчелегенә җиткерә. 
Хәтер. Шуны гына көтеп торгандай, органнар Ф. Бурнаш өстенә яңа “җинаять” ташлыйлар. Унике көннән аны суд иң югары җәзага – үлемгә хөкем итә. 1942 елның 1 августында үлем карары җиренә җиткерелә Монда да хыянәт. Кем әйтмешли, кеше башын бүре дә, арыслан да ашамый – хыянәт ашый. 
Аксакал. Диалектик кануннар,
Сездә әхлак кайда соң?
Яратырга өйрәтә бит
Мескен адәм баласын.
Хакыйкатьнең этикасы
Һәм әдәбе кайда соң?
Ярашырга өйрәтмәкче
Сине – татар баласын...
Тарих. Әйе, Россия тарихында “кара таплар” җитәрлек. Ә менә Сталин хакимияте тудырган золым халыклар төрмәсенең иң хурлыклысыдыр, мөгаен. Сәяси репрессия чорында нахакка гаепләнүчеләрнең саны бүгенгәчә төгәл билгеле түгел.

